Самогласны Иоанна Монаха,





Глас 1-й.


Кая житейская сладость пребывает печали непричастна; кая же ли слава стоит на земли непреложна; вся сени немощнейша, вся соний прелестнейша: единем мгновением, и сия вся смерть приемлет. но во свете, Христе, лица Твоего, и в наслаждении Твоея красоты, егоже избрал еси, упокой, яко Человеколюбец.


Глас 2-й:


Увы мне, каковый подвиг имать душа, разлучающися от телесе! увы тогда, колико слезит, и несть помилуяй ю! ко ангелом очи возводящи, бездельно молится: к человеком руце простирающи, не имать помогающих. Темже, возлюбленнии мои братие, помысливше нашу краткую жизнь, преставленому упокоение от Христа просим, и душам нашым велию милость.


Глас 3-й:


Вся суета человеческая, елика не пребывает по смерти, не пребывает богатство, не сшествует слава: пришедши бо смерти, вся сия потребишася. Тем же Христу Безсмертному возопиим: преставленнаго от нас упокой, идеже всех есть веселящися жилище.


Глас 4-й:


Где есть мiрское пристрастие; где есть привременных мечтание; где есть злато и сребро; где есть рабов множество и молва; вся персть, вся пепел, вся сень. Но приидите, возопиим Безсмертному Царю: Господи, вечных Твоих благих сподоби преставльшагося от нас, упокояя его в нестареющемся блаженстве Твоем.


Глас 5-й:


Помянух пророка вопиюща: аз есмь земля и пепел. И паки разсмотрих во гробех, и видех кости обнажены и рех: убо кто есть царь или воин, или богат, или убог, или праведник, или грешник; но упокой, Господи, с праведными раба Твоего.


Глас 6-й:


Начаток мне и состав, Зиждительное Твое быть повеление: восхотев бо от невидимаго же и видимаго, жива мя составити естества, от земли тело мое создал еси, дал же ми еси душу, Божественным Твоим и Животворящим вдохновением. Темже, Христе, раба Твоего во стране живущих, и в селениих праведных упокой.


Глас 7-й:


По образу Твоему и по подобию, Создавый в начале человека, в раи поставил еси владети Твоими тварьми: завистию же диаволею прельстився, снеди причастися, заповедей Твоих преступник быв. Темже паки в землю, от неяже взят бысть, осудил еси возвратитися, Господи, и испросити упокоение.


Глас 8-й:


Плачу и рыдаю, егда помышляю смерть, и вижду во гробех лежащую, по образу Божию созданную нашу красоту, безобразну, безславну, не имущую вида. О чудесе! что сие, еже о нас бысть таинство; како предахомся тлению; како припрягохомся смерти; воистинну Бога повелением, якоже писано есть, Подающаго преставльшемуся упокоение.





Блаженна, глас 6-й:


Во Царствии Твоем, егда приидеши, помяни нас, Господи.


Блажени нищии духом, яко тех есть Царство Небесное.


Блажени плачущии, яко тии утешатся.


Блажени кротцыи, яко тии наследят землю.


Блажени алчущие и жаждущии правды, яко тии насытятся.


Блажени милостивии, яко тии помиловани будут.


Разбойника рая, Христе, жителя, на кресте Тебе возопивша, помяни мя, предсодеял еси покаяние его, и мене сподоби, недостойнаго.


Блажени чистии сердцем, яко тии Бога узрят.


Животом Господьствуяй и смертию, во дворех святых упокой, егоже приял еси от привременных, и помяни мя, егда приидеши, во Царствии Твоем.


Блажени миротворцы, яко тии сынове Божии нарекутся.


Душами Владычествуяй и телесами, Егоже в руце дыхание наше, оскорбляемых Утешение, упокой во стране праведных, егоже преставил еси раба Твоего.


Блажени изгнани правды ради:


Христос тя упокоит во стране живущих, и врата райская да отверзет ти, и Царствия покажет жителя, и оставление тебе даст, от нихже согрешил еси в житии, христолюбче.


Блажени есте, егда поносят вам:


Изыдем и узрим во гробех, яко наги кости человек, червей снедь и срам, и познаем, что богатство, доброта, крепость, благолепие;


Радуйтеся и веселитеся:


Услышим, что зовет Вседержитель: увы ищущим зрети страшный День Господень! Сей бо есть тма, огнем бо искушаются всяческая.


Слава:


Безначальным же и рождением и происхождением Отцу покланяюся Родившему, Сына славлю Рожденнаго, пою Сопросиявшаго Отцу же и Сыну Духа Святаго.


И ныне, Богородичен:


Како от сосцу Твоею млеко точиши, Дево; како питаеши Питателя твари; якоже весть Источивый воду от камене, жилы водныя жаждущым, якоже писася.





